
Letren Terrazak. Abuztuaren 1etik 28ra, 
astelehenetik ostiralera, irakurketak, jolasak, 
tailerrak, ipuin kontalariak… Areetako eta 
Algortako Geltokia plazetan eta Aldapa parkean. 

Antzeztutako Bisita. Larunbatean, hilak 25, Portu 
Zaharreko jatorrietatik. Gidatutako bisita. Abuztuaren 
1ean, larunbata, Areetako jatorrietatik.

2026

@GetxoUdala
#GetxoBiziEzazu

Doako alea

/ Nabarmentzekoak
>	381.750 euro Lankidetzarako Garapeneko 

laguntzetarako (2. or.)

>	Itxartu Taldeak, Eskubeltzek, Getxo Rubgy Taldeak eta 
Kalak botako dute Saninazoetako txupinazoa (3. or.)

>	Getxok garbiketa eta lorezaintza zerbitzu berria jarri 
du abian, kontratu jasangarriago eta eraginkorrago 
baten bidez (4. or.)

* �Dena prest 
Paelletarako 
(3. or.)

Udalak Aixerrotako Paelleta-
rako, eta Algorta, Romo, Portu 
Zaharra eta Areetako jaietara-
ko segurtasun-dispositibo be-
rezia jarri du martxan, pertso-
na guztiek giro alai, seguru eta 
errespetuzkoan gozatzeko. Hori 
Udaltzaingoa eta Ertzaintza urte 
osoan zehar egunez egun Getxo 
seguruagoa lortzeko egiten ari 
diren lan koordinatuaren emai-
tza da. Operatibo bateratuaren 
neurrien artean hurrengoak az-
pimarra daitezke: 

 �Erdigunean karpa bat jartzea, 
jai-eremu bakoitzean identi-
fikatzeko modukoa, laguntza 
eta informazio puntu azkar eta 
eraginkorra eskaintzeko.

 �Arma zurien kontrolak egi-
tea puntu estrategiko eta ordu 
desberdinetan, eta berehala 
jardutea edozein borroka edo 
liskarren ondorioz. 

 �Adingabeei alkoholaren sal-
menta eta kontsumoa kontro-
latzea.

 �Alkoholemia-kontrolak hain-
bat ordutan eta udalerriko 
hainbat kaletan.

 �Jai-esparru bakoitzean segur-
tasun “burbuila” bat ezarriko 
da, eta horren helburua izango 
da hiritarrengandik gertu ego-
tea, behar badu edo edozein 
motatako informazio garran-
tzitsua helarazi nahi badu.

 �Aurreko bi urteotan bezala, bi-
deo-zaintza kamerak instala-
tuko dira jai esparru guztietan.

 �Kalez kaleko salmenta eta da-
gokien baimenik gabeko elika-
gaien salmenta kontrolatuko 
dira.

 �Lokalen eta ekitaldien ordu-
tegiak/itxierak kontrolatuko 
dira.

 �Gune moreekin harremanetan 
egongo da, indarkeria matxis-
taren biktimak hasieratik ba-

Getxok uda honetan ere dispositibo zabala jarri du martxan, jai 
seguru, alai eta errespetuzkoak gozatzeko

besteko eta egileak berehala 
atxilotzeko.

 �Jai bakoitzean behar diren 
trafiko-mozketak eta desbi-
deratzeak egingo dira, ahalik 
eta eragozpen gutxien sortzen 
saiatuz, baina esparru guztiak 
pertsona guztientzat seguruak 
izateko.

Era berean, Babes Zibilak eki-
taldi guztietako segurtasu-
na zainduko du, azpiegiturak 
behar bezala instalatzen direla 
bermatuz, eta jaietako progra-
metan sartutako jarduera ba-
koitzari beharrezkoak diren 
auto babes-baliabideak emanez: 
osasun-zerbitzuak (anbulan-
tziak, osasun-langileak, etab.), 
ebakuazio-bideak, larrialdieta-
ko ibilgailuetarako sarbideak, 
suteen aurkako babes-bitarte-
koak, etab. Auto babeserako 
Plana ezarriko da paellen ka-
suan, bai eta gainerako jaietan 
beharrezkoak diren segurtasun, 
dokumentazio eta higiene-neu-
rriak ere.

Alkatea, Keltse Eiguren Segurtasuneko zinegotziaren ondoan; Eneko Laza Ertzaintzako komisariordea eta Tomás Santín Udaltzaingoko 
komisarioa.

Amaia Aguirre, alkatea:
“Udako jaiak iritsi dira. Getxoztarrok egutegian gorriz markatuta ditu-
gun egunak dira. Kaleak jendez, giro onez eta alaitasunez betetzen diren 
egunak. Elkarrekin gozatzekoak. Gure aldetik, dispositibo zabala presta-
tu dugu jaiak seguruak izan daitezen eta guztiok lasai gozatu ahal izan 
ditzagun. Baina segurtasuna ez dago erakundeen esku bakarrik. Denon 
ardura da. Errespetuz jokatu, elkar zaindu eta jaiak modu arduratsuan 
bizi ditzagun. Jaiak Getxo benetan handi egiten duenagatik gogoratzea 
nahi dugu: alaitasuna, elkarbizitza, errespetua eta une onak partekatze-
ko gogoa. Ondo pasa eta arduraz gozatu!”.

GUNE MOREA JAIETAN
Udalak aurten ere Paelletan eta udako jaietan karpa bat jarriko du, erasoen bikti-
mentzako zaintza zuzena eta berehalakoa bermatzeko, baita laguntza eta indarkeria 
matxistari buruzko sentsibilizazioa ere. Gune morea erasoa jasan duen emaku-
meari edo LGTBIQA+ pertsonari laguntzeko tokia izango da.

 �AIXERROTAKO PAELLAK: Uztailaren 25eko arratsaldean eta gauean.
 �SAN INAZIO JAIAK: Uztailaren 29tik abuztuaren 1era arteko gauetan, 
Algortako etorbidean.

 �ROMOKO JAIAK: Abuztuaren 5etik 8ra arteko gauetan, Santa Eugenia eta 
Kresaltzu kaleen artean.

 �PORTU ZAHARREKO JAIAK: Abuztuaren 12tik 15era arteko gauetan, txosna 
gunearen ondoan.

 �MESEDEETAKO JAIAK: Irailaren 25eko eta 26ko gauetan, Areetako Andres 
Larrazabal kalean.

Gune moreetan artatzen duten profesionalekin harremanetan jartzeko aukera ere 
badago, 747 407 311 telefonoan.

>  eGetxoko Udaleko Komuni-

kazio Sailak kaleratutako argitalpena 
da eta horretan udalari eta tokiko bi-
zitzari lotutako albisteak eta informa-
zioak agertzen dira astero.

Erredaktoreburua: Itziar Aguayo.

Erredakzioa: Nekane Ardanza. 
Monika Rodrigo, Iñigo Olondo.
Urgull kalea z.g., 4. Tel. 94 466 03 20. 
48991 Getxo.
e-posta: getxokoudalaprentsa@getxo.eus
Arte arduradunak: Diseinu eta  
Komunikazioa Aulesti SL.
Inprimaketa: Comeco Gráfico Norte, S.L.U.
Banaketa: Joal Express, S.L.
Gordailu legala: BI-388-87

Tratu txarren biktimak artatzeko Eusko  
Jaularitzaren telefono zerbitzua:  900 840 111

Getxoberri

Irailaren 14an amaituko da 
Algortako San Nikolas plazan 
irailaren 27an ospatuko den 
Getxoko Munduko Arrozak 
ekitaldiaren VII edizioan parte 
hartzeko izena emateko epea. 
Jai aldarrikatzaile hau udale-
rriko entitate ugarik  (sozial, 
kultura, emakume, migratu 
edo euskararen aldekoa…) eta 
Udalak antolatzen dute.

Jai ireki honen helburua da 
Kulturartekotasuna sustatzea 
eta pertsonen, taldeen eta era-
gile sozialen arteko interrela-
zioa lantzea, eta aldi berean, 
aniztasuna normalizatu, eta 
jatorri ezberdineko pertsona 
eta taldeen arteko harremana 
eta bizikidetza defendatzea.

Izenematea taldeka egin 
beharko da Labur.eus/ge-
txokoarrozak loturan dagoen 
formularioaren bidez. Talde 
bakoitzak 5 euro ordaindu 
beharko du gehi 1,5 euro per-
tsona bakoitzeko. Informazio 
gehiago: https://mundukoa-
rrozak.info/getxo/ 

Udalak sustatutako Zurru-
murruen aurkako Getxo An-
tirrazista Estrategiak Uda 
antirrazista baten alde izeneko 
online bidezko boletina bidali 
die Estrategiaren kanalak ja-
rraitzen dituzten 600 pertso-
na ingururi. Helburua da be-
girada kritikoa indartzea gero 
eta ugariagoak diren gorroto-
-diskurtsoen eta desinforma-
zioa tresna politiko gisaren 
aurrean. Euskarri horren bi-
dez, ikuspegi inklusiboa eta 
arrazakeriaren aurkakoa bul-
tzatzen jarraitu nahi da, aniz-
tasuna defendatu eta ospatu, 
eta, aldi berean, begirada en-
patikoak eta eraldatzaileak 
helarazi.

Horretarako, aipatutako bole-
tinean zurrumurru arrazista 
eta xenofoboen aurrean begi-
rada kritikoa lantzen duten 
hainbat proposamen eskain-
tzen dira, hala nola liburuen 
irakurketak, podcastak, tele-
sailei buruzko informazioa, 
ZAS!-en buletina, entreteni-
tzeaz gain bizikidetza bake-
tsuago, harmoniatsuago eta 
aberasgarriago baterako tres-
nak eskaintze aldera.

Adierazpen Instituzionala 
Algortako Batzokian 

agertutako pintadengatik

381.750 euro Lankidetzarako 
Garapeneko laguntzetarako

Izenematea 
Munduko 

Arrozetarako

Zurrumurruen 
aurkako 

Boletina online

Algortako Batzokian agertu-
tako pintadak (Ertzaintzaren 
eta herriko koadrila baten 
kontrako mezu iraingarri 
eta mehatxuzkorekin) direla 
eta, Udaleko Bozeramaileen 
Batzordeak, hilaren 17an, 
Adierazpen Instituzional bat 
onartu zuen, EAJ-PNV, PP eta 
PSE-EEren aldeko botoekin, 
eta EH Bilduren kontrakoa-
rekin. Adierazpenak, besteak 
beste, hurrengoak agertu ditu: 
ekintza bandaliko horiek eta 
pertsonak, erakunde politi-
koak edo erakunde demo-
kratikoak beldurtu, seinalatu 
edo deslegitimatu nahi dituen 
edozein adierazpen irmoki 
eta kementsuren gaitzespena; 
herritar guztien zerbitzura 
dagoen funtsezko zerbitzu 

publikoa den eta eskubideak, 
askatasunak, segurtasuna 
eta bizikidetza demokratikoa 
babesteko ezinbesteko lana 
egiten duen Ertzaintzako pro-
fesionalen aurkako eraso eta 
irainen  gaitzespenik irmoe-
na; aniztasun politikoa eta 
bizikidetza demokratikoaren 
defentsa; alderdi politikoen 
egoitzen errespetua, ideologia 
edozein dela ere; elkarrizke-
tarekiko eta bizikidetzarekiko 
konpromisoa, eta elkartasuna 
Algortako Batzokiari eta ger-
takari hauen ondorioz sumin-
duta eta atsekabetuta sentitu 
diren pertsona guztiei, bai eta 
Ertzaintzari ere.

Testu osoa: https://labur.eus/
kqueu5j1

Irailaren 1etik 20ra zabalik 
egongo da txirotutako he-
rrialdeetan etekin asmorik 
gabeko entitateek aurrera era-
maten dituzte Garapeneko 
Lankidetzarako proiektuta-
rako (1.ildoa) diru-laguntzak 
eskatzeko epea. Horietara 
366.000 euro zuzenduko ditu 
Udalak. Bestalde, 12.600 euro 
emango dira Ekintza Hu-
manitariorako (2A.ildoa) eta 
3.150 euro izango dira hau-
rren aldi baterako harrera-
rako (2B.ildoa). Bi kasuetan 
eskatzeko epea abenduaren 
1era arte luzatuko da. Horre-
la, Lankidetzako Garapeneko 
laguntzetarako deialdiaren 
zenbateko osoa 381.750 euro-
koa da aurten.

Diru-laguntzak lankidetza 
alorrean lan egiten duten 
pertsona juridikoek eskatu 
ahal izango dituzte, esate ba-
terako, GGKEek, erlijio-kon-
gregazioek, fundazioek...  

Txirotutako herrialdeetan 
aurrera eramaten ari diren 
proiektuen bidez tokian to-
kiko gaitasuna eraldatzeko 
aldaketak bultzatu nahi dira. 
Horretarako, genero ikuspe-
gia kontuan hartzen duten 
ekimenek lehentasuna edu-
kiko dute eta baita PNUDek 
egindako Giza Garapenera-
ko Indize baxua edo oso ba-
xua duten alde geografikoek 
eta beren kalitate teknikoa 
ere.

Bestalde, Ekintza Humanita-
riorako laguntzak krisi egoe-
rei aurre egiteko izaten dira. 
Horiek natura kausek edo 
gatazkek eragin dezakete. 
Lehen mailako beharrak ase-
tzeko ere izan daitezke edo 
bere bat-batekotasunagatik 
aurreko ataletan sartzen ez 
direnetarako ere. 

Informazioa/izenematea:  
https://labur.eus/frs46zuz

UZTAILAK 24 OSTIRALA 

Santa Anako jaiak. Txupina-
zoaren jaurtikea eta buruhan-
diak, 19:00etan, plazan. Gaine-
rako egitaraua: Ikusi 3. orrialdea.

UZTAILAK 25 LARUNBATA 

Nazioarteko LXXI. Paella 
Lehiaketa. 09:30etik aurrera 
Aixerrotako zelaietan. Antola-
tzailea: Itxas Argia.

Antzeztutako bisita. Portu 
Zaharra bere sustraietatik. 
11:00etan. Irteera, Ereagako 
Turismo Bulegotik. 6 euro (12 
urtetik beherakoak, doan). Info: 
https://labur.eus/pohn6xfb    

Santa Anako jaiak. Ikusi 3. 
orrialdea.

UZTAILAK 26 IGANDEA 

Santa Anako jaiak. Ikusi 3. 
orrialdea.

UZTAILAK 29 ASTEAZKENA 

San Inazioko jaiak. Pregoiaren 
irakurketa eta txupinazoaren 
jaurtiketa 18:00etan San Nikolas 
plazatik eta kuadrillen jaitsie-
ra irekia Telletxeraino. Jota eta 
Arin-arin txapelketa  20:00etan 
Biotz Alai plazan eta 20:30etik 
aurrera kontzertuak ohiko to-
kietan. Zezensuzkoa 22:00etan 
Telletxen. Egitarau osoa: www.
getxo.eus   

UZTAILAK 30 OSTEGUNA 

San Inazioko jaiak. Kuadrilla 
Eguna. 11:00etatik haurrentza-
ko ekintzak Biotz Alain eta Telle-
txen; Gazterdi txapelketako Herri 
Kirolak (11:30ean) eta kuadri-
llentzat (12:30ean) San Nikolas 
plazan, bertsolariak 13:00etan 
Kasinoko plazan, kuadrilla 
bazkaria gazteentzat eta na-
gusientzat 15:00etan, jaitsiera 
tradizionala Lau Bidetik Erea-
gako barraketaraino 19:00etan, 
futbola eta pilota Txapelketak, 
eta kontzertuak ohiko tokietan. 
Egitarau osoa: www.getxo.eus   

UZTAILAK 31 OSTIRALA 

San Inazioko jaiak. San Ina-
zio. 11:00etatik aurrera hau-
rrentzako jarduerak Telletxen 
eta Tellagorrin; Gazterdi txa-
pelketako Rally-desafioa Telle-
txen 11:30ean, eta kuadrillena 
12:30ean; 12:00etan dantzarien 
kalejirak Kasunetik Biotz Alai 
plazara, fanfarriarena  San Ni-
kolasetik eta Euskarabenturaren 
gazteena, Meza nagusiaz gain; 
12:30ean euskal dantzak Biotz 
Alain eta zumba solidarioa San 
Nikolasen, 13:00etan bertsola-

riak Kasinoko plazan; 18:00etan 
erraldoien eta buruhandien ka-
lejira Kasunetik Telletxeraino, 
eta luntxa eta dantzaldia adi-
nekoentzat Zabala eskoletan; 
19:30ean sardina-jana Katea 
zonaldean, 20:00etatik aurre-
ra kontzertuak ohiko tokietan, 
22:00etan zezensuzkoa Telle-
txen eta 23:00etan su artifizia-
lak Pirotecnia Zaragozanarekin. 
Egitarau osoa: www.getxo.eus   

ABUZTUAK 1 LARUNBATA 

San Inazioko jaiak. Ume eta 
Gazte Eguna. 10:00etan Xake 
Txapelketa Zabala eskoletan 
eta graffitien erakustaldia Al-
gortatik (Algortagraff) eta denda 
Muxikebarrin. 11:30ean hau-
rrentzako jolasak Biotz Alain eta 
Telletxen, 12:00etan Herri Krosa 
Korreosetik, Gazterdi txapelke-
tako orienting-desafioa San Ni-
kolasen, kuadrillentzako proba 
gastronomikoa Muxikebarrin 
eta igela txapelketa Katean. 
14:00etan bazkari solidarioa 
saharar herriarekin Biotz Alai 
plazan eta 15:00etan gazte baz-
karia  Muxikebarrin. 17:00etan 
xakea, mus eta skate, 18:00etan 
kantu-poteoa San Nikolasetik, 
18:30ean umeen, familien eta 
Gazterdi jaitsiera Kasinotik eta 
buruhandiak, 19:00etan futbola 
batzokian, 19:30ean haurren-
tzako txokolate-jana Biotz Alain, 
eta kontzertuak eta DJ ohiko to-
kietan. Zezensuzkoa 22:00etan 
Telletxen. Egitarau osoa:  
www.getxo.eus   

Letren terrazak. Astelehe-
netik ostiralera, 11:30-13:30 
eta 17:00-20:00, irakurketak, 
jolasak, tailerrak, ipuin konta-
lariak eta familia osoarentzako 
antzerki ikuskizunak. Areetako 
eta Algortako Geltokia plazetan 
eta Aldapa parkean. Abuztuaren 
28 arte.

Bisita gidatua. Areeta, bere 
sustraietatik. 17:00etan. Ir-
teera, Bizkaia Zubian (Turis-
mo bulegoa). 2 euro (12 ur-
tetik beherakoak, doan). Info:  
https://labur.eus/pohn6xfb    

ABUZTUAK 2 IGANDEA 

San Inazioko jaiak. Txipi Egu-
na. 8:30ean Txipiroi Lehiake-
taren izen-ematea Biotz Alain; 
11:00etan Artisau azoka San 
Nikolasen, eta tailerrak eta 
puzgarriak Telletxen. 12:30ean 
Getxoko Zirkuitua-Otxoa anaiak 
Memoriala Guggenheimetik; 
13:00etan txipien lapikoen 
aurkezpena, bitsa-festa eta ur-
-gerra Telletxen,  bertsolariak 
Kasinoko plazan, eta mariatxiak 
Katean; 17:00etan Herri Kiro-
lak Telletxen, 17:30ean txipien 
lehiaketaren sarien emate-eki-
taldia Biotz Alain eta Gazterdi 
lehiaketaren aktuazioak San 
Nikolasen, 19:00etan kuadri-
llen aktuazioak San Nikola-
sen, 22:00etan zezensuzkoa 
Telletxen, eta futbol, pilota eta 
Gazterdi lehiaketen sarien ema-
teak San Nikolasen. 22:30ean 
Bidean Erromeriaren kontzer-
tua toki berean. Egitarau osoa: 
www.getxo.eus

Labur.eus/getxokoarrozak
Labur.eus/getxokoarrozak
https://mundukoarrozak.info/getxo/
https://mundukoarrozak.info/getxo/
https://labur.eus/kqueu5j1
https://labur.eus/kqueu5j1


Algortako jaiak, San Inazioren 
omenez, datorren asteazkenean, 
uztailak 29, hasiko dira, 18:00etan 
San Nikolas plazatik Habemus 
abuorkitxe 2025eko koadrilen 
lehiaketaren talde irabazlearen 
eskutik izango den pregoiaren ira-
kurketarekin. Itxartu taldeak (bere 
50. urteurrenagatik), Eskubeltz 
Eskaut Taldeak (35 urteko ibilbi-
deagatik), errugbiko gizonezko 
taldeak (Ohorezko Elite mailara 
igotzeagatik) eta Kala dendako ar-
duradunek (Algortari eskaini dio-
ten lan eta bizitzako urteengatik) 
botako dute txupinazoa. 

Abuztuaren 2ra arte iraungo 
duen ekitaldien egitarauak adin 
guztientzat pentsatuta egotearen 
esentzia mantentzen jarraituko 
du, eta ospakizun-egun guztietan 
jarduera desberdinak izango dira.

Kuadrillek jaien arima eta bihotza 
izaten jarraituko dute, giroa, tra-
dizioa eta parte-hartzea eskainiz. 
Gainera, Gazterdi lehiaketa, 12 eta 
16 urte bitarteko gazteei zuzen-
dutakoa, sendotzen ari dela eta 
urtetik urtera indarra hartzen ari 
dela dirudi, eta horrek ilusio be-
rezia sortzen dio jai batzordeari, 
belaunaldi berrien erreleboa eta 
inplikazioa bermatzen dituelako.

Santa Anako jaiak asteburu honetan 
ospatuko dira auzoko giro familia-
rrean. Txupinazoaren jaurtiketa eta 
buruhandiak ostiral honetan, hilak 
24, izango dira 19:00etan, plazan eta 
jarraian sardina jana (20:30ean), bin-
go kantari (21:00ean) eta Siku + Dj 
Salmonelli helduko dira. 

Larunbatean, uztailak 25, goizez, 
plazan, xake lehiaketa (10:30ean), 
saskibaloiko jaurtiketak (11:00etan) 
eta pailazoak (13:30ean) izango 
dira. Tortilla eta kuadrillen txapel-
ketak 14:00etan eta 16:00etan izango 
dira, hurrenez hurren, eta ondoren 
musarena (17:00etan Amara Be-
rria Tabernan), eta igela eta txape-
larena (18:30ean), magia ekitaldia 
(19:00etan) saihets jana (20:30ean) 
eta kontzertuak Usa + Brauliorekin 
(22:30ean). 

Santa Ana eguna izango den uz-
tailaren 26eko ekitaldiak 11:30ean 
hasiko dira futbol 3ko txapelketare-
kin. Ondoren hurrengoekin gozatu 
ahal izango da: dantzak (13:00etan), 
paellen lehiaketa (14:00etan), ur 
eta bitsa gerra (16:30ean), herri 
kirolak (18:30ean), sari banaketa 
(20:00etan), karaoke (21:30ean), zi-
nea (23:00etan) eta jaien amaiera 
(23:59an). Hiru egunetan puzga-
rriak ere izango dira.

Itxartu Taldeak, Eskubeltzek, Getxo Rubgy Taldeak 
eta Kalak botako dute Saninazoetako txupinazoa

Santa Anako 
jaiak hastear

Aurten 71 edizioa beteko duen Pae-
llen Nazioarteko Lehiaketak, ohi be-
zala, getxotar ugari ditu okupatuta, 
azken prestaketak egiten larunba-
tean, hilak 25, Aixerrotako zelaietan 
gozatzeko. Aurten Udalak 24.740 
euroko diru-laguntza eman dio Itxas 
Argia elkarteari (aurreko urtean bai-
no %12,5 gehiago) hain desiratutako 
ekitaldi jendetsua  antolatzeko. 
Tradizioak agindu bezala, Itxas Ar-

gia elkarteak tona bat egur eta 300 
kilo arroz banatuko ditu parte har-
tzen duten kuadrilla 
ofizialen artean.

Jaiari dagokionez, 
ohiko egitaraua 
izango da, hau da, 
10:30ean lehiake-
tarako izenematea; 
12:00etan txalapar-

ta, aurreskua eta dantza alardea 
Itxas Argia-ko txikien taldearen es-

kutik, 13:30etik 14:30era 
paellen aurkezpena, 
17:30ean sari banaketa 
eta 18:30ean erromeria 
Lehian taldearekin.

Arroza Lesbosentzat
Bigarren urtez jarraian, 
Itxas Argiak toki bat 

utziko die Greziako errefuxiatuen 
kanpamenduetan janaria banatzen 
duen Donostiako Zaporeak GKE 
kolaboratzaileari. Arroza erakun-
dearen toldoan (sarreran) eman ahal 
izango da eta gainera boluntarioek 
gainontzeko toldoetatik pasako dira 
arroza hartzera. Erronka 5.000 kilo 
lortzea izango da. Herritarrek ema-
ten dituzten paketeak Lesboseko ir-
lara bidaliko dituzte.

Paellen Nazioarteko Lehiaketarako prestaketak amaitzen

Aurrekoetan bezala, ez dira falta-
ko kuadrilla tradizionalen lehia-
keta (jaitsierak, herri kirolak, ema-
naldiak...), Txipiroi Lehiaketa, 
kirolak, bertsolariak, txapelketak, 
zezensuzkoa, DJak eta kontzer-
tuak (Los Brazos, Mirua, Sedien-
tos de Cumbia, etab.). Ereagako 
barrakak uztailaren 24tik abuz-
tuaren 3ra egongo dira (azken 
hori, egun herrikoia, 2 €/ bidaia).

Jai batzordeak, beste behin ere, 
azpimarratu du “herriko elkarte eta 
kolektiboen inplikazioa programaren 
antolakuntzan eta garapenean, urte 
osoan zehar egiten duten lana. Horri 
esker, gure jaiak benetan herrikoiak 
eta parte-hartzaileak izatea eragiten 
duten ehun eta sare sozial bat indar-
tzen jarraitzen da”.

2026ko kartelaren egilea:  
Aiala Rodriguez algortarra

Programa osoa www.getxo.eus 
loturan kontsulta daiteke.



Getxo Folkak nazioarteko izen handiak eta proiektu berritzaileak 
bilduko ditu irailaren 9tik 13ra

Emaitza bikainak Getxo Igeriketarentzat 
estatuko haur lehiaketan

Arraunaren egutegiko aspaldikoen hitzorduak helduko dira

Nara Selasek urrezko lau domina lortu zituen

Nazioarteko Folk Jaialdiaren 42. 
ekitaldia irailaren 9tik 13ra ospa-
tuko da, sustrai-musikak ikuspe-
gi ireki, garaikide eta anitz bate-
tik zabaltzeko duen konpromisoa 
berretsiz, Foru Aldundiaren, Eus-
ko Jaurlaritzaren eta INAEMen 
laguntzarekin, besteak beste. 
Tradizioaren eta berrikuntzaren 
arteko zubiak berriz ere eraikiko 
dituen egitaraua izango da, ho-
geitik gora jarduerarekin, horien 
artean, kontzertuak, familia osoa-
rentzako ikuskizunak, proposa-
men parte-hartzaileak eta instala-
zioak, Muxikebarrin (sarrerekin, 
salgai ohiko tokietan), Areetako 
Geltokia plazan eta bere anfitea-
troan, eta Ereagako hondartzaren 
inguruan.

Ordainpeko kontzertuak (20:00etan) 
irailaren 9an, asteazkenean, hasiko 
dira Flook taldearekin, Irlandako 
folk garaikidearen erreferente nagu-
sietako batekin. Irailaren 10ean, os-
tegunean, Gwendalen txanda izan-
go da; musika zelta eta folk-rocka 
uztartzen dituen bere estilo bereiz-
garriarekin itzuliko den Frantzia-
ko talde historikoa. Irailaren 11n, 

Datorren igandean, hilak 26, Eus-
ko Label eta Euskotren Ligak 
Getxora iritsiko dira, arraun egu-
tegiko hitzordu beteranoetako 
batean. Getxo Arraunek antola-
tuko estropadek lehenengo Eusko 
Jaurlaritzaren 90. urteurrenaren 
ospakizunekin bat egiten dute, 
Jose Antonio Agirre lehendakaria-
ren figurari lotutako omenaldiari 
dimentsio berezia emanez. Hain 
zuzen ere, kirol hitzordua Agirre 
lehendakariaren eta Getxoko 
alkatea ere izan zenaren omenez 
ospatzen da. 

Gizonezkoena denboraldiko 
bederatzigarrena izango da, Ge-
txoko Estropaden XLVIII. Ikurrina 
- J. A. Agirre Lehendakariaren XXII. 
Omenaldia. Hasiera 12:21ean izan-
go da. Faboritoa Orio izango da 
berriro, bost garaipen baititu zazpi 
probetan, eta are gehiago joan den 
asteburuan Galiziako uretan lortu-
tako bi proben ondoren. Hitzordu 
bikoitzean Bermeo-Urdaibaik, sai-
lkapen nagusiko bigarrenak, huts 
egin zuen, laugarren postuak esku-
ratu zituelako eta horrek sailkapen 
nagusian mirotzen taldetik hamar 
puntura utzi zituelako. Urdaibaik 
bi garaipen ditu liga honetan. 67 
punturekin eta hirugarren postuan 
dago Zierbena, liderrarengandik 
13 puntura.

Getxo Igeriketak emaitza bikainak 
lortu zituen joan den asteburuan 
Kanaria Handian ospatutako Es-
painiako Haur Igeriketa Txapel-
ketan. Nara Selasek urrezko lau 
domina lortu zituen 15 urteko ka-
tegorian, Bizkaian eta Euskadin 
marka berriak ezarriz. Horietako 
hiru banakako probetan lortu zi-
tuen (50, 100 eta 200 m. braza), eta 
laugarrena errelebo-kideekin bate-
ra 4x100 estiloan: Ane Miren, Mad-
di Aroa eta Lur de Francisco.
Maddi Aroak zilarrezko domina 
ere lortu zuen tximeleta estiloko 50 
metrotan, 15 urteko kategorian ere.

Xabi Aburruzagak, Xabier Díazek 
eta Adufeiras de Salitre taldeak 
euskal eta galiziar musika-tradi-
zioak elkartuko dituzte oholtza 
gainean, elkarlan berezi batean. 
Larunbatean, Portugalgo musika-
ren ahots handienetako bat den 
Dulce Pontes izango da protago-
nista. Jaialdiari amaiera emateko, 
igandean, irailak 13, Xalbador, Ure-
peleko Artzaina diziplina anitzeko 
ikuskizuna eskainiko da. Emanaldi 

horrek bertsolari mitikoa omendu-
ko du, eta euskal musikako, litera-
turako eta bertsolaritzako hainbat 
izen esanguratsuren parte-hartzea 
izango du, Joxan Goikoetxearen 
musika zuzendaritzapean.

Areetako Geltokia plazan publi-
ko guztientzako doako egitaraua 
izango da, besteak beste, Malva-
riche, Klezmerama, Anna Ferrer, 
Elizabeth Davidson-Blythe & Da-

niel Quayle, Kale Hizketak eta 
La Joserekin, El país de los sonidos 
ikuskizunaz eta Sonarium zentzu-
men-instalazioaz gain. 

Egitaraua osatzeko, Celtas Cor-
tos eta ETS taldeen doako gaueko 
kontzertuak izango dira Ereagako 
hondartzaren inguruan eta  Mal-
tatik etorritako Marsa Scouts Pipe 
Band taldeak musikaz beteko ditu 
Getxoko eta Bilboko kaleak.

Hala ere, puntu gehiagorekin 
iritsiko dira guztiak, aurretik, 
larunbat arratsaldean, XVII. Fa-
brika Bandera izango baita Do-
nostian. Gauza bera gertatuko da 
igandean, 11:25ean, gizonezkoen 
probaren aurretik jokatuko den 
Euskotren Ligan. Zortzi izango 
dira Getxoko Estropaden XVI-
II. Ikurriña - J.A.Agirre Lehen-
dakariaren Omendaldian lehia-
tuko diren nesken traineruak, bi 
luzerekin eta ziaboga batekin bi 
txandetan. Donostiako Arraun 
Lagunak trainerua liderra da 
modu eztabaidaezinean, zazpi 
garaipenekin beste horrenbeste 
probatan eta 56 punturekin, eta 
hurrengoa, Tolosaldea 43 pun-
turekin eta bost bigarren postu-
rekin.

KIROLAK



Getxok garbiketa eta lorezaintza zerbitzu berria jarri du abian, kontratu 
jasangarriago eta eraginkorrago baten bidez

Udalak hiri berdeguneak garbi-
tzeko, lorategiak mantentzeko eta 
estratetako ertzak kontserbatzeko 
kontratu berria formalizatu zuen 
aurreko astean. Eredu berriak zerbi-
tzuaren kudeaketa jasangarriagoa, 
eraginkorragoa eta espezializatua-
go ahalbidetuko du, jarduketa-ere-
muen araberako antolaketa baten 
bidez, plangintza, erantzuteko gai-
tasuna eta auzo bakoitzaren beha-
rrei emandako arreta hobetuko di-
tuenak.

Kontratua formalizatu ahal izan da 
lizitazio-prozedura amaitu ondo-
ren; prozedura hori atzeratu egin da 
izapidetzean aurkeztutako errekur-
tsoen ondorioz. Baldintza-agirien 
aurka aurkeztutako errekurtsoa 
zein ondoren esleipenaren aurka 
aurkeztutakoa Euskadiko Kontra-
tuen inguruko Errekurtsoen Admi-
nistrazio Organoak (KEAO) ezetsi 
ditu; organo horrek udalaren jardu-
na bermatu eta prozeduraren legez-
kotasuna berretsi du.

Kontratua, lehen aldiz, hiru lote be-
reizitan egituratzen da, zerbitzuaren 
kudeaketa eraginkorragoa eta kon-
trol tekniko handiagoa sustatzeko. 
Aurkeztutako azken errekurtsoan, 
ELA/STVk zalantzan jarri zuen bi 
lotetako prestazioak gauzatuko di-
tuen langileriari aplikatu beharreko 
hitzarmen kolektiboei egindako ai-
pamena. KEAOk errekurtsoa eze-
tsi zuen, besteak beste, honako hau 
iritzita: «esleipen-dekretua legez-
kotasunera egokitzen da, enpresa 
esleipendunek aplikatzen dituztela 
adierazitako hitzarmen kolektiboak 
jasotzen baititu».

Adierazi den bezala, Kontratua 
lehen aldiz hiru lote desberdinetan 
banatzen da, kudeaketa eraginko-
rrago eta kontrol tekniko handiagoa 
ahalbidetuz, erantzukizunak saka-
banatzea saihesten du, eta zerbi-

tzuaren kalitatea ziurtatzen du, es-
parru bakoitzean espezializatutako 
lan taldeekin:

 Hiriko berdeguneak garbitzea, 
gehien erabiltzen diren espazio pu-
blikoak egoera ezin hobean manten-
tzeko.
 Lorategien eta zuhaitzen manten-

tze-lan teknikoak, klima-aldaketak 
eragindako erronkei egokituak.

 Ildasken ertzak eta arekak kon-
tserbatzea, funtsezkoa baita bide-
-segurtasunerako eta landa-ere-
muak zaintzeko.

Udalaren iritziz, kontratuaren oina-
rri den baldintza-agiri berriak jauzi 
kualitatiboa dakar espazio publi-
koaren kudeaketan eta udalaren 
klima-ekintzan. Eredu berriak zer-
bitzuaren egitura eguneratzen du, 
jasangarritasuna indartzen du eta 
lan-baldintzak hobetzen ditu, uda-

lerriaren egungo beharretara egoki-
tuz.

Bere indar guneen artean honako 
hauek nabarmentzen dira:

 Udal-zerbitzu ikusgarrienetako 
baten modernizazioa
 Antolaketa-eredu berria
 Eraginkortasun, plangintza eta 

erantzuteko gaitasun handiagoa
 Auzo bakoitzera egokitutako arre-

ta azkarragoa
 Mantentze-lanen kalitatea hobe-

tzea
 40 profesional inguruko lantaldea
 Emaitzen ebaluazioa
 Kudeaketa gardenagoa eta eragin-

korragoa

Kontratuak 18 hilabeteko iraupena 
izango du, luzapenik gabe. Erabaki 
horren bidez, lan-baldintzak aldian-
-aldian berrikusi eta soldatak inda-
rrean dauden hitzarmenetara ego-

kitu ahal izango dira, subrogatutako 
langileen egonkortasuna eta justizia 
soziala bermatuz.
Gainera, kontratua malguagoa da 
eta ez ditu etorkizuneko erabakiak 
baldintzatzen; horrela, legegintzal-
dia aurrera joan ahala hobekuntza 
teknologikoak eta ingurumenekoak 
txertatu ahal izango dira.

Inbertsio estrategikoa udalerri 
konplexu baterako
3,97 milioi euroko aurrekontuarekin, 
Getxoren tamainari eta konplexuta-
sunari egokitzen zaio baldintza-agi-
ria. Getxok hiri-dentsitate handia 
du, eta, aldi berean, landa-eremuak 
eta 300 okupazio baino gehiago ur-
tean bide publikoan.
Dokumentu berriak ingurune natu-
raletarako arreta hobetzen du, erre-
pideen mantentze-lanak indartzen 
ditu eta bitartekoak eta makinak 
eguneratzen ditu, batez ere lorezain-
tzako, belar-sastraken garbiketako 
eta garbiketako lanetarako.

Ekintza klimatikoarekiko konpro-
misoa
Plegua Legegintzaldiko Planaren 
2. ardatzarekin lerrokatuta dago 
agiria, hau da, Ekintza Klimatikoa, 
ekonomia zirkularreko praktikak 
bultzatuz — murriztea, birziklatzea 
eta berrerabiltzea — eta ingurumen-
-kudeaketa eta gardentasuna indar-
tuz, adierazle eta kontrol-sistema 
hobeen bidez.

Iraunkortasunerako, herritarren ko-
munikaziorako eta jarduketen traza-
bilitaterako neurri espezifikoak ditu, 
Getxo bere ingurunearekin eta hi-
ri-kalitatearekin konprometitutako 
udalerri gisa sendotuz.

Kontratu berriak hobekuntzak au-
rreikusten ditu ezponden, areken 
eta oholtza-ertzen kontserbazioan, 
bide-segurtasuna eta udalerriko lan-
da-eremuekiko arreta indartuz.

 �Zerbitzua hiru lote 
espezializatutan 
berrantolatzeak 
plangintza, erantzuteko 
gaitasuna eta auzo 
guztietako arreta 
hobetuko ditu.

 �Euskadiko Kontratuen 
inguruko Errekurtsoen 
Administrazio Organoak 
(KEAO) haren esleipenaren 
aurka aurkeztutako 
errekurtsoa ezetsi ondoren 
kontratua formalizatu  
egin da.



Udal talde politikoen iritzia
GETXO, JAIETAN JAI!

SEGURTASUN-ARMAIRUAK EREAGA HONDARTZAN

ZAINTZA ETA NATURAREKIN KONPROMETITUTAKO GETXO BATEN ALDE

JAI LIBRE ETA 
ANITZAK 

BER EAK

INDARKERIA MATXISTARIK GABEKO JAIETAKO UDA BATEN ALDE

Saltándose la legalidad, el PNV impidió 
el pasado jueves la creación de una comi-
sión que investigue el derribo del palacete 
Irurak Bat y el funcionamiento del Área 
de Urbanismo. Como el PP: cuando no les 
favorece, se saltan la ley. Seguiremos insis-
tiendo. Getxo no se puede permitir seguir 
perdiendo patrimonio y que el desempeño 
de Urbanismo sea tan irregular. Pediremos 
responsabilidades políticas.

Jai zoriontsuak opa nahi dizkizuegu, 
eta eraso matxistarik eta diskriminazio-
rik gabeko espazioak eskatu. Pertsona 
eta kolektibo guztien eskubideak erres-
petatuko dituzten jaiak. Animalien aur-
kako tratu txarrik gabe ere ospatu nahi 
ditugu, tradiziorik ezin delako eraiki 
sufrimenduaren eta tratu txarrekin. 

Gora jai herrikoiak!

Urtero, udak Getxoko kaleak eta auzoak 
biziz betetzen ditu eta gogo handiz espe-
ro ditugun jaiez gozatzera gonbidatzen 
gaitu. Elkartzeko, partekatzeko eta ondo 
pasatzeko egunak dira hizpide ditugunak, 
guzti-guztiok askatasunez, segurtasunez 
eta errespetuz bizi ahal izan behar ditugu-
nak. PSE-EE alderdiak defendatzen dituen 
jaietan ez dira inola ere onartuko erasoak, 
jazarpena eta edozein motatako indarkeria 

matxista, arrazista edo LGTBIren aurkakoa. 
Hori dela eta, Carmen Díaz gure boze-
ramaile sozialistak kudeatzen duen Ber-
dintasun Zerbitzuak berriro ere bultza-
tuko du Puntu Morea  Getxoko jaietan. 
Hizpide duguna gune segurua eta lasaia 
izango da, erasoa jasan duten emakumeek 
eta LGTBIQA+ kolektiboko lagun guztiek 
berehalako arreta jaso ahal izateko. Hau-
xe adierazi du Carmen Díazek:”Getxoko 

Udalak berretsi egin nahi du gure konpro-
misoa dela jaiak seguruak eta indarkeria 
matxistarik gabekoak izatea eta bertan 
pertsona guztiak errespetatzea”. 
Erdigunean jarri nahi dugu erasorik gabe-
ko ospakizunak lortzeko bidean aurrera 
egiteko jai-batzordeekin eta talde feminis-
tekin batera egindako lana. Jaiez askatasu-
nez eta beldurrik gabe gozatzeak pertsona 
guztientzako eskubidea izan behar baitu. 

Alderdi honetako kideok proposamena 
aurkeztu dugu Ereaga hondartzan segur-
tasun-armairuak jarri ditzaten lortu ahal 
izateko. Gure helburua hauxe da: herri-
tarrek eta bisitariek hondartzaz gozatzen 
duten bitartean lasai asko gorde ahal iza-
tea haien mugikorra, diru-zorroa, giltzak 
edo beste.

Uste dugu, horrez gain, neurri erraza, 
praktikoa eta oso erabilgarria dela, eta 
aukera emango duela edozein emakume 
edo gizonak bainatu, paseatu edo kirola 
askoz lasaiago egiteko, egun osoan beren 
gauzei begira egon beharrik izan gabe. 

Getxon bizi den segurtasunik ezaren 
ondorioz, horrelako ekimenak gero eta 
beharrezkoagoak dira, batez ere geroz eta 
kezkatuago gaudelako geure udalerriko 
segurtasunik ezagatik eta gertatzen ari 
diren lapurreta guztiengatik.

Gainera, proposamen hau ez da berria. 
2025eko aurrekontu-akordioan zegoen 
jadanik. Hala ere, oraindik ere, EAJk kon-
promisoa bete gabe jarraitzen du. Espero 
dugu gobernu-taldeak adostu genuena 
beteko duela eta hondartza erabiliko duten 
guztientzat onuragarria izango den eki-
mena abian jarriko duela. #Andrade2027

Hilabete honetan bi mozio aurkeztu-
ko ditugu Udalbatzan: Andra Marin 
adinekoentzako udal ekipamendu in-
tegral berri bat sortzea eta Getxo Natu-
ralizatzeko Plana egitea.

Andra Marin adinekoentzako udal eki-
pamendu integral berri bat sortzea
Getxoko biztanleriaren %29 inguruk 
65 urte edo gehiago ditu, eta datozen 
urteetan joera hori areagotzea aurrei-
kusten da. Horrek zaintza, autonomia 
eta mendekotasunari lotutako baliabi-
deak indartzeko beharra planteatzen 
du.

Gaur egun, udal titulartasuneko egoitza-
-eredu bakarra dugu Getxon, San Igna-
zioko Jesusen Bihotza egoitzaren bidez. 
Romon, berriz, Bizkaiko Foru Aldundia 
100 plazako egoitza berria eraikitzen ari 
da, baina ez du eguneko zentrorik ezta 
etxebizitza komunitariorik aurreikusten. 
Horregatik, Andra Marin udal ekimene-
ko ekipamendu berri bat sortzea propo-
satuko dugu, egoitza-arretaz gain auto-
nomia sustatzeko baliabideak ere eskain 
ditzan. Udal Gobernuari eskatuko diogu 
urtebeteko epean bideragarritasun-az-
terketa bat aurkezteko eta proiektua Biz-
kaiko Foru Aldundiarekin elkarlanean 

garatzeko aukerak aztertzeko.

Getxo Naturalizatzeko Plana sortzea 
Klima-aldaketaren ondorioak gero eta 
nabarmenagoak dira, eta bero-boladek 
zein tenperatura altuek gure espazio 
publikoak egokitzeko beharra agerian 
uzten dute. Getxok berdeguneak baditu 
ere, kale, plaza eta auzo askotan porlana 
eta asfaltoa dira nagusi.

Herritarrek zuhaitz, itzal eta berdegune 
gehiago eta kale naturalagoak nahi di-
tuzte. Haien eskaerei erantzuteko, uda-
lerri osoa naturalizatzeko estrategia bat 

behar dugu, auzo bakoitzaren beharrak 
eta aukerak kontuan hartuta.

Horren arabera, lehentasunezko jar-
duketak zehaztuko lirateke: zuhaitz 
berriak landatzea, kale eta plaza gogo-
rrenetan berdeguneak txertatzea, bio-
dibertsitatea sustatzea eta itzal naturala 
handitzea, bereziki haur-parke, kirolgu-
ne eta oinezkoen ibilbideetan.

Zaintza eta klima-aldaketaren aurrean 
prestatzea: bi erronka ezberdin, baina 
etorkizuneko Getxo hobea eraikitzeko 
helburu berarekin.

Dagoeneko iritsi da udako jaien garaia, 
oporretako garaia, jaietako topaketeta-
ko garaia... Azken batean, aisialdiaz eta 
denbora libreaz gozatzeko garaia, udako 
egun zoragarriez gozatzekoa, hori bai, 
funtsezko bi premisarekin: errespetua eta 
alaitasuna.

Uztailaren erdialdean gaude, eta Getxon 
jai-egutegirik nabarmenena da. Haste-
ko, Areetako Santa Ana jaiak ditugu; 
ondoren, Itxas Argiak duela urte asko-
tatik antolatzen duen paella lehiaketa; 
eta, horien ostean, Algortako San Inazio 
jaiak datoz. Abuztuaren hasieran, be-
rriz, Romoko jaiak izango ditugu; gero, 
abuztuaren erdialdean, San Lorentzo 
jaiak eta orduantxe izango ditugu gure 
baserrietako produktuen azoka eta Por-
tu Zaharreko jaiak. Azkenik, uda amai-
tzear dela, Mesedeetako jaiak ospatuko 
ditugu.

Jaietan, zeharkako ardatz hauexek adiera-
zi behar dute zer den Getxo eta nolakoak 
garen getxoztarrok: alaitasuna eta erres-
petua, gozamena eta bizikidetza. 

JAIETAN JAI terminoak jasotzen du on-
doen uda amaitzean nabarmendu nahi 
dugun balantzea. Jaiez gain, udak hauek 
ere hartzen ditu barne: hondartza, men-
dia, parkeak, topaketak, kontzertuak eta 
gastronomia-lehiaketak,  baita gustu eta 
adin guztietarako kultura- eta kirol-jar-
duerak ere. Eta une orotan nagusi izan 
behar dira alaitasuna, giro bikaina eta 
guztion arteko errespetua.  

Getxoko udal-gobernuak, aurten berri-
ro ere, baliatuko ditu eskura dituen giza 
baliabide eta bitarteko material guztiak  
udako jarduerak eta jai-ekitaldiak bikai-
nak izan daitezen eta guztiok goza ditza-
gun. JAIETAN JAI GETXON ERE!!!!!!


